
5/22. За тыдзень да Пятра садзілі рэпу на Смаленшчыне


6/23. Купала (Купалле) --  старажытнае абрадавае свята сонца і агню,  божышчаў урадлівасці і росквіту зямлі. Прымяркоўвалася да летняга сонцастаяння. «Дзень адбаўленне, ночы прыбаўленне», -- кажуць у народзе і нездарма захаваўся звычай наглядаць за свяцілам як «сонца грае». «Сёння Купала, заўтра Іван...», -- гаворыцца ў песнях. Гэтыя і іншыя факты даюць падставу сцвярджаць, што Купала – язычніцкае свята, да якога прыстасавана пазней святкаванне царквою (у другі дзень, 24 чэрвеня) «Рождества честного славного Пророка, Предтечи и Кристителя Господня Иоанна». Язычніцкае Купала ўпамінаеца ў летапісах 1175 года.


У некаторых раёнах Беларусі гэты дзень звязваюць з Агрыпінай і свята называюць Агрыпінай Купальніцай, што памерла ў 253 – 260 г. Дзень пачынаўся ў нашых  продкаў з наведвання лазні, дзе адным з купальных атрыбутаў быў люцік, празваны купальніцай.


Дзяўчаты збіралі  кветкі для вянкоў, лекавыя зёлкі дзеля прыгатавання лекаў і варажбы, якая нагадвала таемную забаву. Дзяўчаты з вянкамі вадзілі карагоды ля вогнішча, затым купаліся на зары і пускалі вянкі на ваду, наглядаючы за іх рухам, у якім імкнуліся разгадаць свой лёс. Для гэтай прычыны таксама ўтыкалі краскі і зёлкі ў шчыліны сцен будынкаў. 


Асноўнай купальскай кветкай лічыцца папараць-кветка, якая згодна легендзе зацвітае апоўначы на свята і якую адпраўляюцца шукаць.Хлопцы пад вечар сцягвалі старыя рэчы, галлё для вогнішча. Месца для яго часцей выбіралася на высокім беразе ракі ці возера, на паляне, каля жыта. Праводзілі абрад здабывання жывога агню – церлі асінавыя палкі. «Сягоння у нас Купала, сам Бог агонь расклаў», -- спявалі ўдзельнікі свята (Тышкевіч, 1847). Палівам для кастра таксама служылі дровы з дуба – сімвалічнага дрэва Перуна, што бачна з купальскіх песень: «Пажарам дуб'е гарэла...», «Гарэла дуброва, гарэла...» і інш.


У купальскіх песнях распавядаецца, што «Не дзеўка агонь клала, Сам Бог агонь раскладаў», «Святое Пятро ў поле ходзіць, Святы Купала агонь кладзе», «Ой, месяцу, месяцу, узыдзі раненька і раскладзі купалейка». Галавешкай ад кастра можна было выгнаць ведзьму з жыта і прагнаць іншую пачварную сілу.


Над купальскім вогнішчам высока на жэрдцы ўздымалі запаленае кола. Звычайна яго бралі са старога воза, прасмальвалі, або аблівалі дзёгцем, каб ярка гарэла. Згарэла адно – ладзілі другое. Вакол купальскага кастра вадзілі гульнёвыя карагоды, спявалі песні. Палаючае кола таксама пускалі ўніз з узгорка.


Песнямі саправаджаліся абрады на свяце, карагоды і гульні, завадатарамі якіх з'яўляліся Купалінка і Купаліш. Ля вогнішча ўсе частаваліся абрадавай стравай, моладзь пераскоквала цераз агонь – ён лічыўся ачышчальным ад злых духаў. Спальванне прасмаленых колаў на шчасце, ці спусканне іх, палаючых, з гары – адгалоскі пакланення свяцілу («А на гарэ калясо, гарыць яно харашо...»)


У звароце на свяце да агню ў  індаеўрапейскіх народаў даследчыкі бачаць абрадавае адлюстраванне салярных (сонечных) матываў, «прадуцыравальны і ачышчальны – ахоўны пачатак» (Ліс А. Земляробчы, 1990. С. 56).


У звычаях скакання цераз вогнішча, а таксама кіданні галавешак у жыта (адпалохванне ведзьмаў), спальванні сарочак хворых дзяцей праглядаецца акт, які носіць ахоўна-ачышчальны абарадавы сэнс. Моладзь скача цераз агонь з перакананнем, што русалкі не будуць нападаць і прыходзіць даіць кароў, каб ачысціць сябе і засцерагчы ад хвароб, чараў.


Запісы рэдкай купальскай забавы збівання конскага чэрапу на шэсце вядомы толькі з Кобрынскага павету мінулага стагоддзя. Даследчык быту і фальклору ўсходніх славян Дз.Зяленін (1927) выказваў меркаванне, што яна магла прыйсці з Захаду разам з Русаллямі, дзе конь магчыма адлюстроўвае дух расліннасці.


Дзяўчаты на Купалле варажылі аб будучым замужжы. Наогул, гэта свята маладосці і кахання. У далёкім мінулым яго называлі «бясоўскім ігрышчам», «ігрышчам межу сёламі», пра якія Несцераў летапіс сведчыў: «Схожахуся на игрыща, и ту умыкаху (выкрадалі – А.Л.) жены собе, с нею же кто  совещашеся; имяху же по две и по три жены».


Вобразы Купалля добра адлюстраваны ў народным мастацтве. Даследчык беларускага арнаменту М.Кацар, напрыклад, вышыты ручнік Н.Вальковіч з Лідскага раёна называе «купальскай паэмай». «Тут мы бачым усе атрыбуты свята, размешчаныя па пяць у радзе: Купалінка ў танцы, купальскі вянок, купальская трава з трыма кветкамі, галінка папараці, агонь-жыжа, карагод» (Кацар, С. 87-88). Беларускі купальскі абрад і яго паэзія добра ахарактарызваны даследчыкамі, асабліва Арсенам Лісам (гл., 1974, 1985, 1992 і інш.).


         Якое ж месца займае беларуская традыцыя ва ўсходнеславянскай і еўрапейскай купальскай спадчыне? Самую першую ўражліва пахвальную адзнаку даў яшчэ рускі славяназнавец П.А.Бяссонаў: «Беларусь захавала ў абрадзе купальскай ўрачыстасці і ў песнях, што яе суправаджаюць, адгалоскі самай сівой даўніны, як нідзе ў славян» (1871. С. 28). Гэты тэзіс яскрава пацвердзіла сваімі даследаваннямі на прыкладзе ўсходнеславянскіх народаў другі рускі навуковец В.К.Сакалова. Яна прыйшла да высновы: «Найбольш архаічны характар свята захаваўся ў беларусаў. Украінцы таксама захавалі асноўныя старажытныя элементы, але ў ХІХ ст., калі Купала стаў вясёлым маладзёжным гуляннем, яны відазмяніліся і пераасэнсаваліся. Рускімі ж асноўныя элементы купальскага рытуалу былі або забыты або перанесены на іншыя святы...» (1979. С. 230).


Даследчыца справядліва заўважыла, што ўкраінская традыцыя адрозніваецца выкарыстаннем абрадавага дрэва Мараны (Марэны, Мары), вакол якога распальваўся касцёр, вадзілі карагоды з песнямі «Ходили дівочки коло Мареночки» і інш. Можна пагадзіцца з тым, што сімвал расліннасці на свята трансфармаваўся з ранейшых абрадаў, напрыклад, сёмушна-траецкіх, як у беларусаў і рускіх. У Беларусі часцей у сярэдзіну кастра ўстаўляўся шэст з колам, бочкай, саломай, чэрапам жывёлы, што носіць больш архаічны характар.


У рускіх купальская абрадавасць аказалася больш беднай. Адсутнічалі такія агульныя элементы рытуала, як касцёр, абрадавыя песні, найбольш захаваліся ў ХІХ- пачатку ХХ ст. толькі купанне і збор зёлак.


Купальская традыцыя шырока вядома ўсім еўрапейскім народам. Папулярнае і вялікае свята сан-Джавані здаўна адзначалі рымляне. У адным з календароў яго называлі Solstitium (сонцастаянне) і Lampas (факел, светач, дзённае свяціла, сонечнае святло, дзень). Італьянскія даследчыкі лічаць, што ў гэты дзень рымляне пакланяліся сонечным і аграрным боствам – Фартуне і Царэры, а затым ужо святому Іаану. Вось характэрныя элементы сан-Джавані, што маюць падобнасць з Купалай: паленні кастроў і дзеянні, звязаныя з вадою, што носяць адценак ачышчэння і прапіцыяцыі (замілоўвання); павер'і пра ведзьмаў (КЗ, 1978. С. 9-10). У параўнанні ад нашага вясковага свята, у Італіі больш шырока святкавалі ў гарадах, дзе паліліся вялікія кастры на плошчах. Таксама выганялі жывёлу на расу і дзяўчаты раніцай бегалі басанож, заключалі саюзы з хлопцамі.


Падобныя традыцыі існавалі і ў іншых краінах. У Францыі на дзень Іаана Хрысціцеля (Жан Баціст, Jean Baptiste), або па-народнаму Сен-Жана (Saint-Jean) таксама палілі кастры і пераскаквалі цераз іх, спальвалі пудзіла, акурвалі зёлкамі і кветкамі і г.д. Існавалі і свае асаблівасці.


У Югаславіі не толькі мыюцца людзі, але і жывёла. Харваты нават свята назвалі Іван Купальшчык (Ivan Kupavac). Магчыма назва звязана са старажытнаславянскім боствам Купадла (с. 209).


Не ва ўсіх народаў былі абрады, звязаныя з вадою. Напрыклад, фалькларысты не фіксуюць іх у лужычан і іх суседзяў немцаў Ніжняй Лужыцы. Затое там існаваў гульнёвы звычай «Ян», у якім праглядваліся рысы духа раслін. Напад вяскоўцаў на вершніка «Яна», які быў абвешаны кветкамі і з берасцянай маскай (С. 197-198).


У Францыі царква не забараняла кастры, але толькі некаторыя «памылкі»: звычай пераганяць ля кастроў жывёл, забіраць галавешкі, вуглі і попел, акурванне зёлкамі і інш.


Скаканнне праз агонь у чэхаў і славакаў таксама азначала ачышчэнне і скакалі на «доўгі лён» (na dlonhy len) (с. 185).


У Іспаніі на свята Сан-Хуана, або Сан-Жуана, праводзілі даўні звычай хаджэння басанож па гарачых вуголлях, існавалі іншыя падобныя звычаі, у тым ліку купання моладзі ў рацэ (с.47). Бельгійскія дзеці яшчэ за некалькі дзён да Яна (st. Jan – галандск.) ходзяць з песнямі па вуліцах, выпрошваючы дровы для кастра. У Нідэрландах, як і ў Бельгіі, распаўсюджаны звычай вывешваць на 24 чэрвеня вянок з кветак і зёлак, з якім звязана нямала прыкмет і павер'яў (с. 58-59).


Нямала падобнага ў адзначэнні дня святога Джона (Іаана Хрысціцеля) у народаў Брытанскіх астравоў. Даследчыкі (Граздова І. і інш.) лічаць, што «і ў англічан, і ў кельтскіх народаў Брытаніі св. Іаан застаўся ў баку ад перанесеных на яго дзень народных абрадаў і ніякіх функцый у абраднасці дня летняга сонцастаяння не выконваў» (с. 70). Да царкоўнага свята былі прымеркаваны і перанесены язычніцкія традыцыі культа сонца з 21 чэрвеня. У Германіі пасля першай сусветнай вайны святкаванне пачатку лета на Іаагана Хрысціцеля з 24 было перанесена на 21 чэрвеня – астранамічна больш дакладнаму дню летняга сонцастаяння. І запальвалі касцёр ад агню, атрыманага пры дапамозе трэння.


Як і ў нас, у Брытаніі існуюць павер'і аб нячыстай сіле, папараць-кветцы, наладжваюцца рытуальныя кастры (на вуліцах, плошчах, дарогах), катанне запаленых колаў (у шатландцаў і ўэльсцаў), надавалі ўвагу зеляніне (бярозе), кветкам (святаяннік), варажба аб шлюбе і інш.


У скандынаўскіх народаў Іванаў дзень самае любімае свята: святы Ханс (st. Hans) па-нарвежскі, Мідсамар (Midsommar) па-швецку, Іёнсок (Jonsok) па-дацку. Існуюць звычаі як і ў іншых еўрапейскіх народаў, якія не маюць нічога агульнага з Іаанам Хрысціцелем. У народаў Швейцарыі на Дзень сонцазварота (Sunnawend) існуюць павер'і пра папараць і легенды, у якіх адкрываюцца клады з-пад зямлі, запальваюцца «агні Іаганіса», традыцыя якіх перанесена і на іншыя народныя і дзяржаўныя святы.


У Венгрыі свята называецца днём святога Іаана, а агні – святога Івана. Гэты і іншыя факты даюць падставу даследчыкам (с. 165) аб перайманні даўніх традыцый ад славян.


	У некаторых рэгіёнах Югаславіі (Харватыі, Славеніі, Македоніі) хадзілі рытуальныя працэсіі па форме і зместу падобныя з зімовымі калядкамі. Дарэчы, адна з назваў рытуальнага купальскага агню «koleda» (с. 209, 211).


Найбольш поўна захаваўся абрад (Еньoвден, Янювден) у паўднёва-усходняй Балгарыі, у іншых раёнах краіны рытуалы свята былі перанесены на Новы год, Юр'е, а на захадзе зусім не лічыцца святам (с. 228). Мала чым адрозніваецца дзень Іаана (Shengjinat),  дзень Пламені (Flakadajt) у албанцаў ад агульнаеўрапейскай традыцыі. Адметным было тое, што дзеці з вянкамі хадзілі ад хаты да хаты з песнямі-заклічкамі (с. 260). У грэкаў можна вылучыць цікавы абрад гадання на «нямой вадзе» і інш.


Падобнасць хрысціянскіх абрадаў, асабліва звязаных з сонцазваротам, у многіх народаў Еўропы тлумачыцца даследчыкамі як падобнымі формамі мыслення, звязанымі з раннім земляробствам (Проп, 1963), так і агульнасцю індаеўрапейскай асновы, пасля чаго адзін народ мог пераймаць у другога (Ферле, Філімонава. КЗ, 1978. С. 125).


У сваім грунтоўным даследванні «Боствы старажытных славян» А.Фамініцын яшчэ ў 1884 годзе вытлумачыў, што беларускі і ўкраінскі Купала – гэта Лада (Ліга, Ладо), Ярыла, Ян, Іван, што сустракаецца ў розных народаў, які вельмі магчыма замяніў сабою больш старажытнае імя другога якога-небудзь сонечнага бога, мажліва, Ярылу (Тура?) (с. 277).


Рускі даследчык У.Проп зусім не лічыў Купалу боствам. Хаця прызнаваў, што пытанне можа стаяць пра Ярылу. Ён пісаў: «Можна сказаць, што істоты, якія прадстаўляюць сабой раслінную сілу, недаразвітыя боствы. Тэорыя запазычання нашых святаў з антычнасці не пацвярджаецца, таму што рускі матэрыял значна архаічней» (Проп, 1963. С. 98).


Даследчык рускага і славянскага календара В.Уласаў на аснове купальскага дрэва (шаста) і іншых фактаў, прыходзіць да вываду, што 24 чэрвеня ў славян палеаліта быў цэнтрам нейкага перыяду часу, калі згарала «нябеснае дрэва (Малочны Шлях)»; «абраднасць гэтага свята ладзілася на пакланенні сімвалічнаму дрэвападобнаму аб'екту, які ў выніку спальваўся» (1993. С. 108-110), а таксама лічыць, што многія факты Купалля ўказваюць на перыяд дзявочай ініцыяцыі (с.115).


Нават гэты беглы агляд дае падставу ў пацвярджэнне думкі аб чыста язычніцкай аснове Купалля, на які пазней часткова была накладзена хрысціянская плынь і часава-прасторавая трансфармацыя развіла купальскую традыцыю са сваімі рэгіянальна- нацыянальнымі асаблівасцямі. Да ранейшых высноў даследчыкаў (напр. В.К.Сакаловай) аб большай архаічнайсці рысаў і аб'ёмаў захавання ў беларусаў традыцый купальскіх кастроў, абарадавай песеннасці, павер'яў, асабліва пра ведзьму, у параўнанні з украінцамі і рускімі ў нейкай ступені можна далучыць тое ж адносна ўсіх славян і еўрапейскіх народаў у цэлым. Згодна купальскай спадчыны, беларусы больш еўрапейцы, чым рускія і нават украінцы, больш таго, у разглядаемым аспекце, яны еўрапейцы больш некаторых саміх еўрапейскіх народаў з іх асучасненай народнай культурай.


7/24. Іван Купала (Іван Купальны, Іван, Пятроўскі Іван, Іван Летні, Іван Вялікі, Іван Посны, Іван Злосны, Іван Ведзмін, Ян) – працяг купальскага свята , якое доўжылася ўсю папярэднюю ноч. «Учора была Купала, а сёння Іван...», -- спяваецца ў народнай песні. «На Пятроўскага Івана павінны быць гуркі ў мужыка, не толькі ў пана», -- распавядае даўняя прыкмета (Пяткевіч, 1928).


Купальская пара – месца, дзе найбольш удала зліліся дзве традыцыі (язычніцкая і хрысціянская). Другі дзень больш адпавядае царкоўным звычаям, бо адзначаецца нараджэнне Іаана Хрысціцеля.


Бяздзетнаму святару Захарыю, што жыў  у Хаўроне (Іудзейскія горы), аднойчы архангел Гаўрыіл паведаміў, што яго жонка Елісавета народзіць сына, якога неабходна назваць Іаанам, і які затым многіх з сыноў Ізраілевых паверне да Госпада Бога. Анямеўшы Захарый за сваё сумненне загаварыў на восьмы тыдзень нараджэння Прадцечы, калі даў імя яму, як і прадказвалася – Іаан, што азначала «дар Божы». Іаан Хрысціцель прадказаў прыход Месіі – Ісуса Хрыста і прапаведваў яго вучэнне. Ён распачаў абрад хрышчэння (мыцця) ў вадаёмах і прынімаў яго ў Іардане ў самога Ісуса Хрыста.


Абрад з вадою супаў з язычніцкім купаннем у расе і вадзе, у якой, як лічылася, само сонца купалася.


У французаў існуе прымаўка аб тым, што ў годзе маецца чатыры Іваны: на аднаго стрыгуць (24 чэрвеня), на другога косяць (6 мая), на трэцяга малоцяць (24 жніўня), на чацвёртага топяць (27 снежня). На гэты конт рускі даследчык А.Ярмолаў (1901. С. 353) трапна заўважаў, што ў Расіі па календару больш шасцідзесяці Іванаў і на ўсіх яшчэ рускі народ прымавак не склаў, нават на Іаана Хрысціцеля прыкмет менш, чым на святых Пятра і Паўла.


10/27.  Самсон (Сямён, Самсон Сенагной). Прысвятак звязаны з дажджамі. «На Самсона дождж – сем тыдняў то ж» (БСК, 1937). «На Самсона дождж: да бабінага лета мокра будзе» (Ляснічы, 1990).


Сем братоў. «Сем братоў варожаць, колькі тыдняў пагоды» (Паўлюкоўскі, 1934)..


Самсон – прападобны Сампсон Страннапрыімец (памер каля 530 г.), што нарадзіўся ў Рыме і стаў лекарам ад Бога, які вылечыў нават імператара Юстыніяна.


12/29. Пятро (Пятроў дзень, Пятро-Павел, Пятрок, Паўлюк, Павел, Пятра) – старадаўняе земляробчае свята, па сутнасці, завяршэнне Купалля. Селянін заўважаў: «Святы Пятро -- у жыце ядро» (Крачкоўскі, 1874), «Пятрок у касу звоніць» (Слупскі, 1892). «Калі высыплецца ячмень, зязюля падавіцца зернем і больш не кукуе». Вядома, што зязюля куе ад Магдалены да Пятра ці Купалы, калі і заканчваюцца гулянні моладзі. На Брэстчыне спяваюць:


Да Пятра зязюльцы кукаваці,


Да восені дзеваньцы пагуляці.


Пятро пройдзе – зязюля ў вырай пойдзе,


Восень прыйдзе – дзеванька замуж выйдзе...


Дзяўчаты хадзілі ў лес «развіваць вянкі», якія былі «завіты» імі на Сёмуху, «кумаваліся» (выбіралі сяброўку на год). Палілі кастры, елі абрадавыя стравы, гушкаліся на арэлях, спявалі пятроўскія песні:


Пятрова ночка маленька,


Не выспалася паненка


На новым ганку седзячы,


Міламу кашульку шыючы...


(Смаргонскі раён)


Лічылася, што пасля Пятра лета ідзе на спад. «Прыйшоў Пятрок --  апаў лісток» (Берман, 1869). «Пётр і Павел на гадзіну дзень убавіў, Ілля-прарок два ўвалок» (Анічэнка, 1992). Заканчваўся Пятроў пост.


Пра Пятра і Паўла таксама хадзіла нямала легендаў і казак, у якіх святыя паказваюцца ў выглядзе простых сялян («Як Мікола і Пётр лашадзей на Украіне закуплялі», «Святы Пётра і скупая баба», «Як кулак зрабіў дзень доўгім» і інш.) Гэта гаворыць аб папулярнасці першавярхоўных апосталаў, якія не былі звязаны адзін з адным у жыцці, але былі казнены ў адзін дзень, як самааданыя праведнікі Хрыста па загаду імператара Нерона каля 67 года. На хрысціянскіх абразах іх часта паказваюць разам, а ў народным календары яны наогул зліліся ў адзін вобраз («Пятро-Павел»).


Цесная сувязь Купалля з пятроўскімі традыцыямі наглядаецца ў многіх краінах. У Францыі гавораць, што «св. Жан кладзе хвораст, а св. Пятро яго падпальвае», або «св. Жан запальвае кастры, а св. Пятро іх тушыць» (КЗ, 1978. С. 21). Асабліва весела раней дзень Пітэра і Паўля (29 чэрвеня) адзначаўся ў Бельгіі: паліліся кастры як і на Яна. Цяпер свята забываецца і нават пераносіцца на бліжэйшую нядзелю. Тады ж яго адзначаюць і бельгійскія рыбаловы, лічачы св. Пітэра сваім апекуном (с. 59-60). Немцы гавораць: «Am Peterstag staht der Bauer mit der Sichel da» – «У дзень Пятра стаіць селянін з сярпом падрыхтаваным» (с. 128).


Швейцарскія прымаўкі сведчаць, што «ўсе тыдні ад Пятра да Барталамея (24 ліпеня) косяць і прыбіраюць сена». Зразаючы апошні пучок травы, гаварылі: «забіць сабаку» або «зарэзаць казу» (с. 157). Гэта павер'е існуе і ў іншых народаў Еўропы, што сведчыць аб наяўнасці вегетатыўнага духа, які хаваецца ў раслінах.


Фальклорна-этнаграфічны матэрыял аўстрыйцаў сведчыць (с. 147) аб наяўнасці ў святых Пятра і Паўла рысаў гаспадароў маланак, якія, асабліва першы, замянілі міфалагічны вобраз боства грому. Гэты вобраз супярэчлівы і нічога не мае агульнага з хрысціянскім апосталам. Пра «гаспадара надвор'я» (Wettеrherr) гавораць «Пятро кідае кеглі». 


У славакаў дзень Пятра і Паўла традыцыйнае свята рабочых-гарнякоў. Шырока адзначаўся Пятро ў румын.Святога лічылі абаронцам дзікіх жывёлаў. Сваё свята азначалі горныя пастухі, наладжваліся кірмашы, праводзіліся гульні і танцы. У адрозненне ад іншых еўрапейскіх народаў дзень не меў значэння ў аграрным календары грэкаў.


13/30. Паўпятро  – дзень талакі.


Пасля Пятровага дня не дазвалялася працаваць («грэх»), можна было толькі дапамагаць іншым, але не за плату, а за частаванне. Нават наймалі музыкаў. Пятроўская талака адлюстравана ў песнях: «А што ў полі шуміць, гудзе? Шуміць, гудзе. Там талака дамоў ідзе...», «Святы Пётра талаку збіраў копы сена вадзіць, стагі мятаць».


Падобныя звычаі знаходзім у балгар, дзе ў Пятроў дзень забаранялася жаць, складваць снапы ў крыжы, паліць агонь, але можна рабіць «тлаку» (талаку), што не каралася (КЗ, 1978. С. 234).


Сымон і Юда. Сімон і Іуда, два з дванаццаці апосталаў, якіх выдзеліў народ і замацаваў у выслоўі: «Сымана й Юды конь баіцца груды» (Слупскі, 1892).


14/1. Кузьма і Дзям'ян (Касьма і Даміан, Кузьма Сякач) – свята кавалёў і шаўцоў.  «У дзень святога Касьмы і Даміана кузні не куюць і бабы не п'юць». Песню «Кузьма» спявалі тым, хто вянчаецца першы раз (не выконвалі ўдовам і ўдаўцам):


Скуй нам свадзебку,


Свадзебку крэпкую,


Даўгавечную,


На векі неразлушную...


(Дабравольскі, 1914)


Кузьма і Дзям'ян вядомы і як апекуны земляробства. «Кузьма сярпы зубіў, ідзя згубіў», «На Кузьму і Дзям'яна касіць ня рана», «Святы Пятро жыта спеліць, святы Кузьма сярпы робіць, а святы Дзям'ян сена грабіць» (Паўлюкоўскі, 1934).


На Палессі гавораць: «У Гарадку богато было сапожнікаў. Сапожнікі сьвяток свой робілі» (Столінскі р.; Талстая, 1986. С. 188).  


Беларусы Чарнігаўскай губерні называлі свята «Кузьма Сякач» і тлумачылі: «ён, не шкадуючы, пасячэ ўсё градам, калі ў гэты дзень працаваць» (Косіч, 1901).


 У легендзе «Кузьма-Дзям'ян», зафіксаванай Е. Раманавым  (1891) у Гомельскім павеце, распавядаецца пра галоўных герояў, што змагаліся з ненажэрнай змяёй, як пра кавалёў, так і пра земляробаў. Царкоўная ж гісторыя сведчыць пра пакутнікаў бяссрэбранікаў Касму і Даміана, як пра лекараў, што дапамагалі людзям без платы, прапагандуючы ім Хрыста. І былі забіты з зайздрасці у 248 годзе іх вучнем-лекарам.


Рускія жанчыны праводзілі Летнія Кузьмінкі (жаночыя братчыны), якія лічыліся бабіным, дзявочым і курыным святам (Усаў, 1997. С. 139). 


17/4. Андрэй (Андрэй Наліва) – адзін з апекуноў земляробства, пра яго пяецца:


Трэці празнік – святы Андрэй,


Святы Андрэй, за ўсіх мудрэй,


Саху ладзіць, каня гладзіць...


Да Андрэя  завяршаўся працэс выспявання жыта. Аб гэтым народная мудрасць сцвярджае: «На Андрэя азімыя наліліся, а  татка-авёс да палавіны дарос», «Авёс у світцы, а на грэчцы і кашулі няма», «Зерне ў каласку, не валяйся ў халадку».


Хрысціянскі каляндар адзначае ў гэты дзень адразу трох Андрэяў: свяціцеля Андрэя, архіепіскапа Крытскага (712 –726 г.), благавернага вялікага князя Андрэя Багалюбскага (1174 г.) і прападобнага Андрэя Рублёва, іканапісца (XV ст.)


18/5. Свята Месяца, Лампады. У ім, як сцвярджаў А. Кіркор, ёсць рэшткі культу Вялеса – «бога статка, апекуна пастухоў».                            


Як вынікае з іншых крыніц, у гэты дзень вечарам выходзілі людзі глядзець як «гуляе месяц» (поўня). Па яго змяненнях, колеру прадказвалі пра будучы ураджай. У Расіі таксама ведаюць, што «Афанасьев день – месяцев праздник» (Ярмолаў, 1901. С. 371).


21/8. Градавы дзень (Казанская). Засцерагаў ад нябесных стыхiй, ад хвароб вачэй i галавы. У некаторых раёнах пачыналi касiць, праводзiць зажынкi. Гаварылі: «У дзень Казанскай увесь чарвец збіраецца пад адзін куст» (Ярмолаў, 1901. С. 373). Згодна павер'ю, лічылі, што ў гэты дзень чарвец (насякомае Cocaus), з якога раней рабілі фарбу, заносіцца вятрамі з цёплых краін на нашы палі і звіваецца ў клубок, што пападаецца першаму шчасліўцу, якому напісана ў родзе такая рэдкая ўдача. Назву Казанская прысвятку даў праваслаўны каляндар, якi адзначае з'яўленне Казанскай Божай Мацi (1579 г.), усталяваны пасля заваявання ў 1522 г. Iванам 1У Казанi.


	Пракоп. Прысвятак звязаны з цёплымi лiпеньскiмi днямi, бо гавораць у народзе: "Пракоп бок прыпёк". Царкоўны каляндар, акрамя з'яўлення абраза, прысвячае дзень вялiкапакутнiку Пракопiю (303 г.) i праведнiку Пракопiю, Хрыста радзi юродзiвага, Усцюжскага (1303 г.)


	У Югаславіі святы Пракоп лічыцца абаронцам чалавека і жывёлы ад змеяў, грому і ветру. Пчаляры Сербіі прымяркоўвалі да гэтага дня збор мёду.


	У палякаў маюцца прыкметы і прымаўкі: «Zle na Рrokopa, jak zmoknie kopa» – Бяда на Пракопа, калі змокне копа (Ярмолаў, 1901. С. 373).


	25/12 Прокл -- прысвятак звязаны з засцярогаю ад вялiкiх росаў, ад якiх гнiло сена (Невяровіч, 1859).


	Шэраг iмёнаў царкоўнага календара на гэты дзень пачынаецца пакутнiкамi Проклам i Iларыем (Х1 ст.), Фяодарам-варагам i сынам яго Iаанам ... "Вараг" быў забiты раз'яраным натоўпам у Кiеве (983 г.) разам з бацькай Фяодарам, якi не аддаў народу свайго сына дзеля прынясення яго ў ахвяру  паганскаму Перуну.


	Якуб. Прысвятак усебакова характарызуюць прыказкi i прымаўкi з Заходняй Беларусi: "На Якуба грэе люба", "Якi Якуб да паўдня, такая да снежня зiма" (Паўлюкоўскі, 1934), "На Якуба хлеба поўна губа" (Смаргонскі р.).


	У Іспаніі (Кастыліі) захавалася прыкмета: «Каб рэпа была добрая, сей на св. Якава» (КЗ, 1978. С. 39). Больш вялікае свята там з бітвай быкоў, арэлямі, кірмашамі наглядаецца ля мясцовасці Сант'яга-дэ-Кампастэла, бо Якаў (па-іспанску Santiago) з'яўляецца іх апекуном. У народаў Бельгіі і Нідэрландаў свае прымаўкі: «Калі ліпа цвіце на св. Яна, то жыта спее на св. Якаба» (с. 59). Першы дзень жніва адзначалі раней ўрачыста. Там жа ганаруюць св. Хрыстофеля, прызначаючы яго абаронцам ад грому. Дарэчы ў нас таксама ў гэты перыяд існуе некалькі дзён, звязаных з нябеснымі стыхіямі. Цяпер у некаторых краінах Еўропы вобраз Хрыстофеля некалькі мадэрнізаваўся і ён лічыцца абаронцам аўтамабілістаў і дарожных здарэнняў і абраз яго красуецца на сучасных транспартных сродках. (с. 61).


	Скандынаўскія народы таксама звязваюць дзень Якоба (Yakob vathatt – па-швецку,  Jakobsok – па-нарвежску) з дажджом і гавораць, што «прыйшоў Якоб у шляпе» (с.100). У Фінляндыі вядома, што Яако вызначае надвор'е на жніво і ўсю восень, гэта пачатак заканчэння лета: « у ваду кінуты халодны камень», «калі пойдзе дождж – будзеш есці кару». Фінскі даследчык К. Вілкуна лічыць, што Якаў быў звязаны з паняццем грамаўніка больш таму, што па Евангеллю, ён сын рыбалова Зеведзея, і яго брат Іаан насілі імёны «сыноў грому». І з цягам часу вобраз дапоўніўся язычніцкімі рысамі грамаўніка Укко (с. 113-114). У Германіі альпійскія зеннеры адзначалі свята са спаборніцтвамі, бо лічылі Якоба абаронцам пастухоў і жывёлы (с. 129).


Зразумела, што ў палякаў традыцыі прысвятка павінны быць вельмі падобнымі да беларускіх. Тут асабліва, напрыклад, сведчыць бытаванае амаль даслоўнай прыкметы: «Jaki Jakob do poludnia, taka zima az do Grudnia» (с. 177).


	У чэшскіх гарадах быў вядомы абрад «скідвання казла» на Якуба з башні ці высокага дома, які выглядае як язычніцкае ахвяраванне (с. 194).


	26/13. Гаўрылей -- прысвятак (ад святкавання Сабора Архангела Гаўрыiла, звеставальнiка нашага паратунку).Змест прысвятка бытавы. Баялiся, каб град не пабiў каноплi.


	У Югаславіі лічылі, што Гаўрыла здольны на прадухіленне непагадзі, на абарону чалавека і жывёлы.


	Ганна. Народ прыкмячаў: «Дождж на Якуба -- для жалудоў згуба, а як Ганна з дажджом--дык гарэх з чарвяком» (БСК, 1937), "Святая Ганна снапы кладзе" (Паўлюкоўскі, 1934), «Святая Ганна раніцы халодзіць. Калі на Ганну раніца халодная – то зіма будзе ранняя і халодная» (БСК, 1939).


	У немцаў святая Ганна з'яўлялася апякункай жанчын, а таксама была і абаронцай гарнякоў. Але найбольшую папулярнасць гэтае імя атрымала ў Аўстрыі з канца ХУІІІ і ў ХІХ ст. Дзень ператварыўся ў грамадскае свята імянінніц з тэатральнымі прадстаўленнямі, баламі і падарункамі (КЗ, 1978. С. 148).


	Ганна і Якуб ў аўстрыйцаў вызначаюць «сярэдзіну лета» (Mittsommer), з якога пачынаюць памяньшацца надоі. «Святая Анна і Якоб апускаюць палец у малако, Лоранц (10 жн.) – усю руку, а Бартль (24 жн.) выпівае яго амаль цалкам». Вельмі папулярны ў народаў Швейцарыі Якоб, які таксама лічыўся «сярэдзінай лета» і апекуном пастухоў. Паліліся «агні св. Якоба», праводзіліся традыцыйныя каровіны бітвы, праслаўляўся гаспадар жывёлы.


Славацкія жанчыны на дні Якуба і Ганны праводзілі абрады, што садзейнічалі росту капусты: «Учора быў Якуб, сёння – Анны, завівайцеся, мае мілыя галовы». У Чэхіі гаварылі: «Sv. Anna zavadi zence do psenice» (с. 188).


(Гл. таксама 7 жніўня).


Серпавiца (Серпавiна, Шыпiлiнка) -- пятнiца перад Iллёй. Дзень "зазубрывання" сярпоў, час падрыхтоўкi да жнiва ў некаторых мясцiнах («Шыпiлiнка ў кузню iдзе, у кузню iдзе сярпы зубiць»).


29/16. Афінаген. Прысвятак напамінае аб заканчэнні лета, бо ў гэты час заціхаюць пеўчыя птушкі (Анічэнка, 1992).


Свяшчэннапакутнік Афінаген, епіскап, і 10 яго вучняў (каля 311 г.).


У гэты час ва ўсіх краінах паўночнай Еўропы шырока ганаравалі святога Олафа, што пачынаў восень і чамусьці не быў заўважаны іншымі славянамі.


